
						উইকিসংকলন থেকে

					

					


					
					
					এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

শিব



রজতগিরিতে হেরি তব শুভ্রকায়া,

চন্দ্র তব ললাটের চারু আভরণ,

তব কণ্ঠে ঘনীভূত সিন্ধুর বরণ,—

বিশ্বরূপ জানি আমি তব দৃশ্য মায়া॥



যার স্ফূর্ত্তি চরাচর, সে ত তব জায়া।

নিজদেহে করিয়াছ বিশ্ব আহরণ,

তাই হেরি কৃত্তি তব চিত্র-আবরণ,—

জীবনের আলোশ্লিষ্ট মরণের ছায়া!



তোমার দর্শন পাই মূর্ত্তিমান মন্ত্রে,

যজ্ঞসূত্রে বাঁধা যাহা হৃদয়ের তন্ত্রে॥



সেই রূপ রেখে দেব ভরিয়া নয়নে,—

শিবমূর্ত্তি হেরি বিশ্বে, দেহ এ ক্ষমতা।

ধরিতে পারি না আমি নেত্রে কিম্বা মনে,

আকারবিহীন কোন বিশ্বের দেবতা॥

		 এই পাতা শেষ সম্পাদিত হয়েছে ১৭:২৭টার সময়, ২৯ জুন ২০২১ তারিখে।

